PWYLLGOR RHEOLI DATBLYGU

18 Medi 2013

(Swyddfeydd Parc Cenedlaethol, Parc Llanion 10. 20am – 11. 50am)

Yn bresennol: Cynghorydd RM Lewis (Is-gadeirydd yn y Gadair)

Mr A Archer,  Mr D Ellis, Ms C Gwyther, Cynghorydd P Harries, Cynghorydd M James, Cynghorydd L Jenkins, Cynghorydd R Kilmister, Cynghorydd A Lee, Cynghorydd PJ Morgan, Cynghorydd R Owens, Cynghorydd D Rees, Mr  EA Sangster a Mrs M Thomas.

1.
Ymddiheurodd y Dirprwy Gadeirydd i’r cyhoedd am yr oedi cyn dechrau’r cyfarfod.  Roedd hyn am fod y cyfarfod blaenorol o Awdurdod y Parc Cenedlaethol wedi gor-redeg.

2.
Ymddiheuriadau
Cafwyd ymddiheuriadau am absenoldeb wrth Mrs G Hayward, Cynghorydd S Hudson, Cynghorydd O James a’r Cynghorydd M Williams.

3.
Datgelu buddiannau

Datgelodd yr Aelod(au)/Swyddog(ion) canlynol fuddiant yn y cais(ceisiadau) a/neu’r mater(materion) a welir isod:

	Cais a Chyfeirnod
	Aelod(au)/Swyddog(ion)
	Gweithred



	Cofnodion 8(e) ac 8(f) isod
NP/13/0343 ac NP/13/0344

Gosod ATM ynghyd ag amgylchyn GRP du a llythrennau gwyn mewnol wedi’u goleuo.  ATM ag amgylchyn wedi’u gosod oddi fewn panel diogelwch o orffeniad gwyn wedi’i lamineiddio yn lle rhan o’r gwydriad tu blaen presennol ar lefel uchel ac adleoli’r bocs postio presennol i’r ochr chwith bellaf o du blaen y siop.  Amgylchyn lleugylch yr ATM wedi’i oleuo gan rimynnau LED glas - Swyddfa Bost, Stryd Hir, Trefdraeth
	Cynghorydd P Harries
	Gadael y cyfarfod pan oedd y cais o dan drafodaeth


4.
Cofnodion

Cyflwynwyd cofnodion y cyfarfod a gynhaliwyd ar 17 Gorffennaf 2013 i’w cadarnhau a’u llofnodi.

Penderfynwyd cadarnhau a llofnodi cofnodion y cyfarfod a gynhaliwyd ar 17 Gorffennaf 2013.

NODWYD.

5.
Hawl i siarad yn y Pwyllgor

Hysbyswyd yr Aelodau gan y Cadeirydd bod rhybuddion priodol (cyn y dyddiad sydd wedi ei nodi) wedi dod i law wrth bartïon a oedd yn dymuno defnyddio eu hawl i siarad yn y cyfarfod y diwrnod hwnnw.  Yn unol â phenderfyniad Awdurdod y Parc Cenedlaethol ar 7 Rhagfyr 2011, byddid yn caniatáu 5 munud i siaradwyr i annerch (rhestrir y partïon sydd â diddordeb isod gyferbyn â’r cais/ceisiadau priodol, ac yn y drefn roedden nhw’n annerch y Pwyllgor):

	Rhif cyfeirnod
	Cynnig
	Siaradwr



	NP/13/0256

Cofnod 8(a) cyfeir


	Estyniad cefn deulawr ynghyd â chloddio’r ardd gefn a’r muriau cynnal cysylltiedig i ddarparu llefydd parcio – Blaenwaun, Ffordd Cilgwyn, Trefdraeth


	Mr Mark Jowitt, Ymgeisydd

	NP/13/0265

Cofnod 8(c) cyfeir


	Gosod ffenestri codi gwydr dwbl UPVC yn lle ffenestri codi pwdr gwydr sengl.  Ochr allanol y ffenestri newydd i’w peintio’n llwyd olau – Annedd Gofalwyr, Chapel Bay Fort, Angle


	Mr George Geear, Ymgeisydd

	NP/13/0270

Cofnod 8(d)

cyfeir


	Adeilad cadw gwartheg, adeilad godro, llwybr mynediad a llecyn storio silwair (ôl-weithredol) - Felindre, Tremarchog
	Mr Daniel Harries, Ymgeisydd


6.
Ceisiadau Cynllunio a dderbyniwyd ers y cyfarfod diwethaf



Cyflwynodd y Pennaeth Rheoli Datblygu yr adroddiad gan nodi manylion y ceisiadau oedd wedi dod i law ers paratoi’r agenda blaenorol ac i’w penderfynu naill ai o dan bwerau wedi’u dirprwyo i’r swyddogion neu mewn cyfarfod maes o law o’r Pwyllgor Rheoli Datblygu.  Adroddwyd manylion y 105 o geisiadau felly o ran gwybodaeth a hysbyswyd yr Aelodau bod 36 yn cael eu hystyried yn annilys.

Esboniodd y Dirprwy Gadeirydd, am na fu cyfarfod o’r Pwyllgor ym mis Awst, roedd nifer o’r ceisiadau wedi’u rhestru fel rhai oedd eisoes wedi’u penderfynu.  


NODWYD

7.
Dyletswyddau’r Aelodau wrth Benderfynu Ceisiadau


Roedd adroddiad y Cyfreithiwr yn crynhoi swyddogaeth y Pwyllgor o fewn y system gynllunio ac yn nodi’r rheidrwydd i benderfyniadau cynllunio gael eu gwneud yn unol â’r darpariaethau statudol a’r Cynllun Datblygu Lleol oedd wedi’i fabwysiadu, oni bai bod ystyriaethau perthnasol yn awgrymu’n wahanol.  Pwysleisiai’r rheidrwydd i ddiystyru ystyriaethau nad oedden nhw’n berthnasol wrth benderfynu materion cynllunio, gan nodi mai anaml iawn roedd amgylchiadau personol yn berthnasol wrth benderfynu mater cynllunio.  Tra bo’r Aelodau’n gweithredu’r Deddfau Cynllunio yn gyfreithlon ac mewn modd teg a diduedd, fe fydden nhw hefyd yn cydymffurfio â dyletswyddau’r Awdurdod o dan y Ddeddf Hawliau Dynol 1998, cyn belled ag oedd yn berthnasol i benderfyniadau cynllunio. Roedd hefyd yn bwysig bod yr Aelodau’n gweithredu’r canllawiau a gynhwysid yng Nghod Cynllunio Arfer Da'r Awdurdod wrth gyflawni eu dyletswyddau statudol. 


NODWYD 

8.
Adroddiadau’r Pennaeth Rheoli Datblygu

Bu’r pwyllgor yn ystyried adroddiadau manwl y Pennaeth Rheoli Datblygu, ynghyd ag unrhyw ddiweddariadau a adroddwyd ar lafar ar y diwrnod ac sydd wedi’u cofnodi isod.  Penderfynodd y Pwyllgor y ceisiadau yn y modd canlynol (nodir y penderfyniad ynghylch pob un yn dilyn y manylion a nodir am y cais perthnasol):

	(a)
	CYFEIRNOD:
	NP/13/0256

	
	YMGEISYDD:
	Mr a Mrs GM Jowitt

	
	CYNNIG:
	Estyniad cefn deulawr ynghyd â chloddio’r ardd gefn a’r muriau cynnal cysylltiedig i ddarparu llefydd parcio 

	
	LLEOLIAD:
	Blaenwaun, Ffordd Cilgwyn, Trefdraeth


Gofynnid am ganiatâd cynllunio ar gyfer estyniad i’r annedd ar wahân hon sydd â storfeydd a garej ynghlwm wrthi.  Byddai’r estyniad yn golygu codi uchder elfen unllawr cyfredol i ddeulawr a’i ymestyn ar hyd y ddaear yn y cefn.  Yn rhan o’r cynnig hefyd mae ychwanegu to ar oledd i’r storfa ar ben deheuol yr eiddo, codi estyniad to ar oledd deulawr yng nghefn yr annedd a newidiadau eraill i’r ffenestri yn yr eiddo.  Cynigir hefyd gloddio tir yng nghefn yr eiddo er mwyn gwneud lle i’r estyniad cefn a byddai cyntedd yn cael ei leoli ar drychiad gogleddol yr estyniad cefn deulawr i ffurfio mynediad newydd.

Roedd y swyddogion o’r farn bod yr estyniad cefn oherwydd ei faint a’i grynswth yn weledol ymwthiol, yn andwyol i gymeriad a golwg y prif annedd a nodweddion arbennig y Parc Cenedlaethol.  Ymhellach, byddai’r estyniad llawr cyntaf ar ochr yr annedd, oherwydd ei uchder, yn salw, yn ychwanegiad na fyddai’n cydymdeimlo â’r hyn oedd yno ac yn andwyol i gymeriad a golwg y brif annedd a nodweddion arbennig y Parc Cenedlaethol.  Yr argymhelliad, felly, oedd gwrthod y cynnig, am ei fod yn groes i bolisïau 1, 8, 15, 29 a 30 o Gynllun Datblygu Lleol Parc Cenedlaethol Arfordirol Penfro.  Roedd hyn yn groes i farn Cyngor Tref Trefdraeth.

Dosbarthodd Mr Jowitt, yr ymgeisydd, cyfres o luniau yn dangos yr estyniadau arfaethedig cyn iddo annerch y cyfarfod.  Esboniodd fod Blaenwaun nawr yn gartref a bod yr adeilad wedi cael calon newydd ar ôl blynyddoedd o esgeulustod; fodd bynnag roedd angen mwy o olau a gofod i fyw.  Roedd y gyfres o luniau yn dangos beth fyddai effaith weledol y cynigion ac roedd o’r farn y byddai’n parchu’r traddodiad lleol.  

Wrth droi at yr estyniadau nododd Mr Jowitt, er bod yr adroddiad yn cyfeirio at yr annedd ddeulawr fel y prif adeilad, mai bwthyn unllawr oedd yno’n wreiddiol a oedd wedi ei wneud yn sylweddol fwy dros amser, a bod yr ail simne yn ychwanegiad diweddarach.  Byddai’r cynnig diweddaraf hwn yn ddim ond cynnydd ar raddfa fechan.  Byddai’r estyniad cefn yn darparu mynedfa wedi’i lleoli’n synhwyrol, yn cuddio’r llwybr ceffylau ac yn gwaredu’r elfen rendrad siment presennol.  Byddai hefyd yn darparu ystafell ar gyfer yr offer fydd ei angen ar gyfer y cyflenwad ynni amgen.  Byddai gwireddu’r cynigion yn creu gwedd draddodiadol yn unol â’r naws gwerinol lleol a byddai hyn yn cael ei atgyfnerthu gan y ffenestri a’r deunyddiau.  Byddai’r cynnig yn creu’r ymdeimlad o fuarth bychan nad oedd yn anghyffredin yn lleol.  Credai fod y datganiad yn yr adroddiad y byddai’r estyniadau’n salw ac wedi’u gosod heb gydymdeimlad yn groes i sylwadau eraill a nodwyd o dan bennawd mwynder a phreifatrwydd.  

Wrth ystyried y ffenestri arfaethedig esboniodd Mr Jowitt fod hyn yn deillio o’r hyn a welir ar eiddo amlwg ar ochr y ffordd gerllaw a beth bynnag ni fyddai’r un o’r ffenestri hynny i’w gweld yng ngolwg y cyhoedd.  Yn ei gyfanrwydd byddai’r cynnig yn ffurfio ychwanegiad cryno i’r eiddo a fyddai yn ei gyfoethogi mewn modd a fyddai’n unol â’r arddull lleol, ac a fyddai’n cynnwys mesurau ynni amgen.  Dywedodd ei fod yn barod i sefyll wrth yr hyn roedd yn ei ystyried yn gais rhesymol a’i fod yn gobeithio y byddai’r Aelodau’n gwerthfawrogi ei rinweddau a natur annheg yr argymhelliad.

Cydnabu’r Aelodau fod y penderfyniad yn anodd am fod cynifer o elfennau da yn perthyn i’r cais megis y deunyddiau oedd i’w defnyddio a’r nodweddion gwerinol oedd wedi’u cynnwys.  Ond roedd un Aelod yn cytuno â’r swyddogion y byddai’r adeilad o’i ganiatáu yn fawr iawn ac argymhellodd wrthod y cais.  Ond roedd Aelodau eraill yn anghytuno ac o’r farn bod yr estyniadau yn angenrheidiol, eu bod yn unwedd â’r eiddo ac yn ei gyfoethogi; hefyd ni fyddai cefn yr eiddo i’w weld y tu hwnt i’r eiddo.  Fe dynnon nhw sylw at y ffaith fod aelodau Cyngor Tref Trefdraeth wedi ymweld â’r eiddo ( fel y gwnân nhw yn achos pob cais yn y dref) ac roedden nhw’n cefnogi’r cynigion; cafodd argymhelliad i ganiatáu’r cais ei gynnig a’i eilio wedyn.

Atebodd y swyddogion nad oedd yna wrthwynebiad mewn egwyddor i’r estyniad i’r eiddo ond roedd ganddyn nhw bryderon ynghylch cyfanrwydd y cynnig a’r ffaith y byddai i’w weld o Garn Ingli yn ogystal â’r ffaith nad oedd yr estyniadau arfaethedig i’w gweld yn atebol i adeilad mwy.  Roedden nhw o’r farn y gellid gwneud newidiadau i’r cais a fyddai’n boddhau eu pryderon.

Wedi clywed cynigion dros ac yn erbyn y cais awgrymodd un Aelod y byddai’r Pwyllgor hwyrach yn elwa o drefnu ymweliad â’r safle am nad oedd lluniau’n cyfleu’r stori gyflawn. Cafodd hyn hefyd ei eilio.

Aeth y cyfarfod ati i bleidleisio.  Roedd y gwelliant cyntaf yn cynnig ymweliad safle ond fe’i collwyd o ddwy bleidlais i 12.  Pleidleisiodd y Pwyllgor wedyn ar y gwelliant i ganiatáu’r cais a chafodd hwn ei gario o saith pleidlais i bump gydag un bleidlais yn cael ei hatal.  

Am fod y cais wedi’i gymeradwyo yn groes i argymhelliad y swyddogion roedd yn ofynnol i’r Aelodau roi eu rhesymau a dywedwyd eu bod ar y cyfan yn anghytuno â’r swyddogion, ac nad oedden nhw o’r farn y byddai’r estyniadau’n weledol ymwthiol, na chwaith y maint na’r crynswth yn ormodol.  

O ran yr amodau fe gytunwyd y dylai’r trychiad deheuol gael ei wyngalchu er mwyn torri ar y crynswth ac awgrymwyd amodau eraill gan y swyddogion a oedd yn dderbyniol gan yr Aelodau.

PENDERFYNIAD: Cymeradwyo’r cais yn amodol ar gadw at amodau’n ymwneud ag amser, datblygu’n unol â’r cynlluniau, samplau o ddeunyddiau i’w darparu, estyniad deheuol i’w wyngalchu, llechi naturiol i’w gosod ar y to, cynigion ar gyfer tirweddu i’w cymeradwyo, parcio a throi i’w cwblhau cyn bod y datblygiad mewn defnydd a deunyddiau athraidd i’w defnyddio.

	(b)
	CYFEIRNOD:
	NP/13/0257

	
	YMGEISYDD:
	Mr R James

	
	CYNNIG:
	Dymchwel un o’r tai mas a chodi estyniad deulawr yng nghefn yr annedd

	
	LLEOLIAD:
	Gwelfor, Feidr Ganol, Trefdraeth


Adroddwyd yn y cyfarfod bod y cais hwn wedi’i dynnu nôl.

NODWYD. 

	(c)
	CYFEIRNOD:
	NP/13/0265

	
	YMGEISYDD:
	Mr George Geear

	
	CYNNIG:
	Gosod ffenestri codi gwydr dwbl UPVC yn lle ffenestri codi pwdr gwydr sengl.  Ochr allanol y ffenestri newydd i’w peintio’n llwyd olau 

	
	LLEOLIAD:
	Annedd Gofalwyr, Chapel Bay Fort, Angle


Adroddwyd bod yr Annedd Gofalwyr yn annedd fodern wedi’i chodi wedi 1999 o fewn lleoliad Chapel Bay Fort, er nad oedd ôl-troed y tŷ wedi’i gynnwys o fewn y safle cofrestredig.  Roedd y tŷ wedi’i osod ar safle ystafell fwyta’r swyddogion slawer dydd, ac roedd yn yr un arddull â’r adeileddau oedd yn dal ar y safle, ond nid oedd yn atgynhyrchiad o’r un o’r adeiladau a ddangoswyd ar y cynlluniau gwreiddiol ar gyfer y gaer.

Gofynnid am ganiatâd i osod ffenestri yn lle’r ffenestri codi pren presennol gan fod yr hawliau datblygu oedd wedi’u caniatáu wedi’u cymryd oddi ar yr eiddo pan ganiatawyd codi’r annedd ar apêl ym mis Hydref 1999.  Nid oedd Cadw wedi gwrthwynebu o ystyried bod y ffenestri newydd wedi’u dewis i leihau unrhyw effeithiau negyddol ar leoliad yr heneb.  Roedd swyddogion o’r farn bod y cynllun arfaethedig yn dderbyniol o ran mwynder gweledol, lleoliad yr heneb/adeilad rhestredig a phob mater arall ac, felly, yr argymhelliad oedd cymeradwyo ond gan osod amodau.  

Anerchwyd y Pwyllgor gan Mr Geear, yr ymgeisydd, wedyn.  Esboniodd pan godwyd y tŷ 12 mlynedd nôl doedd dim gwydr dwbl priodol ar gael.  Ond ers hynny gwelwyd datblygiadau o ran technoleg gwydrau dwbl uPVC a daethpwyd o hyd i samplau heb fariau a chyrn (nad oedden nhw’n briodol ar gyfer y cyfnod) ac roedden nhw’n ffenestri codi llithr go iawn.  Roedd samplau wedi’u cymeradwyo gan Cadw a Swyddog Cadwraeth yr Awdurdod a doedd Cadw ddim wedi gwrthwynebu’r cais; cytunwyd hefyd ar liw addas ar gyfer y ffenestri.  Ychwanegodd Mr Geear nad oedd ffenestri gwydr dwbl pren ar gael heb far gwydro llydan a doedd hynny ddim yn briodol, ac roedd dirfawr angen gwydrau dwbl mewn lleoliad mor agored a gwyntog.

Cynigiwyd cymeradwyo’r argymhelliad ac fe eiliwyd hynny gan y Pwyllgor.

PENDERFYNIAD: Cymeradwyo’r cais yn amodol ar gadw at amodau’n ymwneud â chadw amser a chydymffurfio â chynlluniau a manylion.

	(d)
	CYFEIRNOD:
	NP/13/0270

	
	YMGEISYDD:
	Mr Daniel Harries

	
	CYNNIG:
	Adeilad cadw gwartheg, adeilad godro, llwybr mynediad a llecyn storio silwair (ôl-weithredol) 

	
	LLEOLIAD:
	Felindre, Tremarchog


Cyflwynwyd y cais cynllunio hwn gerbron y Pwyllgor am ei fod yn ymwneud â datblygiad mawr (adeilad yn fwy na 1000m2).  Er hynny nid ystyrid bod natur y cynnig yn ei gwneud yn ofynnol i sicrhau Asesiad Effaith Amgylcheddol yn unol â’r diffiniad yn Rheoliad Cynllunio Gwlad a Thref (Asesiad Effaith Amgylcheddol) (Cymru a Lloegr) 1999.  Gofynnid am ganiatâd cynllunio i gadw adeilad cadw gwartheg, adeilad godro lle’r oedd yna barlwr godro, llwybr mynediad a llecynnau storio silwair.  Roedd y gwaith wedi’i gyflawni heb sicrhau caniatâd cynllunio gan yr Awdurdod ac roedd y cais wedi’i gyflwyno o ganlyniad i ymchwiliad gorfodaeth.

Roedd y swyddogion o’r farn bod yr adeiladau’n angenrheidiol ar gyfer dibenion y fenter ac er bod yr adeileddau’n fawr roedden nhw’n gweddu’n dda gyda’r hyn oedd ar y ffarm eisoes, a doedden nhw ddim yn achosi effaith niweidiol ar nodweddion arbennig y Parc Cenedlaethol.  Derbyniwyd llythyron wrth y Cynghorydd Owen James, nad oedd yn medru bod yn bresennol yn y cyfarfod, ac wrth y cyhoedd yn mynegi pryderon ac fe amlinellwyd y rhain yn y cyfarfod.  Adroddodd y swyddogion y gallai’r rheiny’n ymwneud â llygredd golau gael eu rheoli trwy osod amod yn ogystal â phlannu o amgylch yr adeiladau i gynorthwyo cydweddiad gyda’r dirwedd oddi amgylch.  Doedd gan swyddogion Iechyd Amgylchedd ddim pryderon o ran  aroglau ac ni chafwyd gwrthwynebiad gan Adnoddau Naturiol Cymru.  Yr argymhelliad felly oedd cymeradwyo’r cais.

Anerchwyd y cyfarfod gan yr ymgeisydd, Mr Harries.  Esboniodd fod y parlwr godro newydd yn angenrheidiol am fod y cyfleusterau ar hyn o bryd wedi’u cynllunio ar gyfer 250 o wartheg ac roedd y nifer yn naturiol wedi cynyddu ers y gwerthiant diwethaf o greaduriaid yn 2008 ac roedd yno 550 o wartheg godro erbyn hyn.  Roedd y ffarm ar hyn o bryd o dan gyfyngiadau TB ac felly nid oedd yn bosib gwerthu gwartheg.  Byddai cyfleusterau silwair ychwanegol yn cymhennu’r safle am fod y ffarm ar hyn o bryd yn defnyddio silwair oedd yn cael ei gadw yn y perci ac roedd hyn yn achosi problemau.  Wrth gyfeirio at y pryderon a godwyd gan wrthwynebwyr ynghylch llygredd golau esboniodd Mr Harries y byddai’r tirweddu byddai’n cael ei gyflawni yn torri ar draws yr effaith weledol o oleuadau ac adeiladau, tra nad oedd yn credu bod y datganiadau ynghylch lles anifeiliaid yn deg gan fod safonau’r ffarm ar hyn o bryd dipyn yn uwch na’r cyffredin.  Wrth gyfeirio at y pryderon ynghylch cynnydd mewn trafnidiaeth cyfeiriodd at y ffaith fod y ffarm yn cario’r nifer penodol presennol o wartheg er 2008.  Byddai’r gwaith oedd ar y gweill yn codi safonau lles anifeiliaid yn ogystal â gwneud y ffarm yn fwy effeithlon. Roedd godro’n digwydd ar hyn o bryd ddeuddeng awr y dydd a doedd hyn ddim yn gynaliadwy.

Dywedodd un aelod fod y farm yn un o nifer o ffermydd yr oedd angen sicrhau eu bod yn cydymffurfio â safonau’r 21 ganrif ac roedd yn cefnogi’r cais a’r amodau oedd wedi’u rhestru yn yr adroddiad, a chafodd hyn ei eilio.  Roedd nifer o Aelodau eraill yn cytuno bod lliwiau, deunyddiau a gorffeniadau’r adeiladau yn hollbwysig i reoli eu heffaith ar y dirwedd, ac atebodd y swyddogion fod y rhain wedi’u gosod allan mewn atodlen o orffeniadau ac, felly, gellid eu rheoli trwy osod amodau.  

Mynegwyd pryder hefyd o ran y goleuo am fod gan yr adeilad 100 o oleuadau to ac roedd y cais yn nodi y byddai yna oleuadau yng nghyn 24 awr.  Atebodd y swyddogion fod angen manylion goleuo wedi’u hadolygu o dan yr amodau a gynigiwyd ac y gellid edrych ar yr oriau a chryfder y goleuo eto pan ddeuai hynny i law.  Trwy ddefnyddio ei ddisgresiwn fe ofynnodd y Cadeirydd i Mr Harris ynghylch y goleuo 24 awr ac atebodd Mr Harris taw rhwng 9.30pm a 4.30am dim ond golau nos isgoch 9w sy’n cael ei ddefnyddio (am nad yw gwartheg yn adnabod y lliw coch), a bod hynny’n caniatáu iddo yntau i gadw golwg ar y creaduriaid.  Roedd y goleuadau eraill yn cael eu hamseru i sicrhau na ellid eu gadael yng nghyn yn ddamweiniol.

PENDERFYNIAD: Cymeradwyo’r cais yn amodol ar gadw amodau yn ei gwneud yn ofynnol i gwblhau’r datblygiad a’r tirweddu yn unol â’r cynlluniau oedd wedi’u cymeradwyo, ac i’r trefniadau goleuo diwygiedig gael eu cymeradwyo o fewn tri mis.
[Datgelodd y Cynghorydd P Harries fuddiant yn y ddau gais canlynol NP/13/0343 a NP/13/0344 a gadawodd y cyfarfod pan oedden nhw o dan ystyriaeth]
	(e)
	CYFEIRNOD:
	NP/13/0343

	
	YMGEISYDD:
	Mr R Lanning

	
	CYNNIG:
	Gosod ATM ynghyd ag amgylchyn GRP du a llythrennau gwyn mewnol wedi’u goleuo.  ATM ag amgylchyn wedi’u gosod oddi fewn panel diogelwch o orffeniad gwyn wedi’i lamineiddio yn lle rhan o’r gwydriad tu blaen presennol ar lefel uchel ac adleoli’r bocs postio presennol i’r ochr chwith bellaf o du blaen y siop.  Amgylchyn lleugylch yr ATM wedi’i oleuo gan rimynnau LED glas 

	
	LLEOLIAD:
	Swyddfa Bost, Stryd Hir, Trefdraeth


Adroddwyd bod safle’r cais yn rhan o adeilad pwysig yng nghanol tref Trefdraeth, o fewn yr Ardal Gadwraeth ac yn dirwedd hanesyddol gofrestredig.  Gofynnid am ganiatâd i i osod peiriant ATM yn nhrychiad dwyreiniol y swyddfa bost a oedd wedi’i leoli ar ran o lawr gwaelod yr adeilad.  Cyflwynwyd yr adroddiad gerbron y Pwyllgor am fod yr adeilad ym mherchnogaeth Aelod o’r Awdurdod.
Roedd y swyddogion o’r farn fod y cynnig yn dderbyniol ac na fyddai’n achosi niwed andwyol i gymeriad yr adeilad, yr Ardal Gadwraeth, y Dirwedd Hanesyddol nac i fwynder y llecyn, unrhyw eiddo gerllaw na diogelwch ffordd.  Yr argymhelliad felly oedd rhoi caniatâd ar ôl derbyn gwybodaeth bellach am y panel diogelwch dur ac adleoliad y bocs llythyron a chymeradwyo hynny.
Cafodd yr argymhelliad i gymeradwyo’r cais ei gynnig a’i eilio gan y Pwyllgor.

PENDERFYNIAD: Cymeradwyo’r cais yn amodol ar osod amodau’n ymwneud ag amser, cydymffurfio â’r cynlluniau a’i gwneud yn ofynnol i gyflwyno a chymeradwyo cynlluniau yn ymwneud â’r panel diogelwch dur a’r bocs llythyron wedi’i adleoli.
	(f)
	CYFEIRNOD:
	NP/13/0344

	
	YMGEISYDD:
	Mr R Lanning

	
	CYNNIG:
	Gosod ATM ynghyd ag amgylchyn GRP du a llythrennau gwyn mewnol wedi’u goleuo.  ATM ag amgylchyn wedi’u gosod oddi fewn panel diogelwch o orffeniad gwyn wedi’i lamineiddio yn lle rhan o’r gwydriad tu blaen presennol ar lefel uchel ac adleoli’r bocs postio presennol i’r ochr chwith bellaf o du blaen y siop.  Amgylchyn lleugylch yr ATM wedi’i oleuo gan rimynnau LED glas

	
	LLEOLIAD:
	Swyddfa Bost, Stryd Hir, Trefdraeth


Roedd y cais yn gofyn am ganiatâd hysbyseb i osod peiriant ATM yn nhrychiad dwyreiniol y swyddfa bost bresennol yng nghanol Trefdraeth.  Roedd cais cynllunio ar gyfer hyn wedi’i gymeradwyo yn gynharach yn y cyfarfod [Cofnod 8(f) cyfeir].  Roedd y cais yn cael ei ystyried gan y Pwyllgor am ei fod yn ymwneud ag adeilad oedd yn eiddo i Aelod o’r Awdurdod.
Roedd y swyddogion o’r farn fod y cynnig hwn yn dderbyniol ac na fyddai’n achosi niwed andwyol i gymeriad yr adeilad, yr Ardal Gadwraeth a’r Dirwedd Hanesyddol na chwaith diogelwch y ffordd fawr ac o’r herwydd yr argymhelliad oedd rhoi caniatâd ar yr amod y byddai gwybodaeth bellach yn dod i law ac yn cael ei gymeradwyo ynghylch lliw'r panel dur.  Roedd y swyddogion o’r farn y byddai lliw mwy enciliol yn fwy derbyniol na’r lliw gwyn a gynigiwyd.
Cafodd yr argymhelliad i gymeradwyo’r cais ei gynnig a’i eilio gan y Pwyllgor.

PENDERFYNIAD: Cymeradwyo’r cais gan osod amodau safonau hysbysebu ac yn amodol ar osod amod yn ei gwneud yn ofynnol i gyflwyno gwybodaeth bellach a chymeradwyaeth o gynlluniau’n ymwneud â’r panel diogelwch dur.
	(g)
	CYFEIRNOD:
	NP/13/0361

	
	YMGEISYDD:
	Mr Q Zhu

	
	CYNNIG:
	Arwydd wyneb newydd wedi’i osod ar astell uwchben tu blaen siop ac arwydd estynnol newydd ar lefel y llawr cyntaf, y ddau’n cael eu gosod yn lle’r arwyddion presennol

	
	LLEOLIAD:
	Tasty Café, 4 Stryd y Llew Gwyn, Dinbych-y-pysgod


Adroddwyd bod tu blaen y siop yn yr eiddo uchod wedi cadw llawer o’i gymeriad gwreiddiol o’r 19 ganrif, ac er nad oedd wedi’i restru, nac wedi’i leoli o fewn Ardal Gadwraeth, roedd mewn man amlwg yn wynebu Muriau Tref Dinbych-y-pysgod.  Gofynnid am ganiatâd i osod hysbyseb i ddangos arwydd astell ‘amgylchol’ ar du blaen amlyca’r siop a fyddai’n ddyfnach na’r arwydd presennol, yn ogystal ag arwydd newydd a fyddai’n hongian.  Ni fyddai’r arwyddion wedi’u goleuo.

Doedd dim gwrthwynebiad gan Gyngor Tref Dinbych-y-pysgod i’r cynnig ond roedd gwrthwynebiad wedi dod i law wrth Swyddog Cadwraeth Adeiladau’r Awdurdod, ac roedd Cymdeithas Ddinesig Dinbych-y-pysgod wedi mynegi pryder y byddai’r arwydd arfaethedig yn cuddio’r mowldinau a’r estyll gwreiddiol ar yr adeilad.

Roedd gan y swyddogion bryderon na fyddai dyfnder arfaethedig a golwg yr astell newydd o’r herwydd yn cydweddu â chymeriad a golwg draddodiadol tu blaen y siop fel y mae ar hyn o bryd, a’r argymhelliad oedd gwrthod y cais.

Cytunai’r Aelodau ei bod yn bwysig cadw’r hyn oedd wedi goroesi o ddyluniad tu blaen siopau yn Ninbych-y-pysgod o’r 19 ganrif, ac ystyriwyd y gellid llunio arwydd na fyddai’n niweidio cymeriad yr adeilad. Cafodd yr argymhelliad i wrthod ei gynnig a’i eilio.

PENDERFYNIAD: Gwrthod y cais am y rhesymau a ganlyn: 
1. Byddai’r arwydd astell arfaethedig, oherwydd ei ddyfnder a’i ddyluniad, yn groes i gymeriad a golwg y tu blaen siop fel y mae ar hyn o bryd a’r prif adeilad ei hun, yr olygfa stryd ehangach ac ni fyddai’n diogelu nodweddion arbennig Parc Cenedlaethol Arfordirol Penfro.  Polisi: CDLl 01 - Dyletswyddau ac Amcanion y Parc Cenedlaethol (Polisi Strategaeth), CDLl 07 - Cefn gwlad, CDLl 08 - Nodweddion Arbennig (Polisi Strategaeth), CDLl 15 - Cadwraeth Parc Cenedlaethol Arfordirol Penfro, CDLl 30 - Mwynder.
9.
Apeliadau



Adroddodd y Pennaeth Rheoli Datblygu ynghylch chwech o apeliadau (yn erbyn penderfyniadau cynllunio’r Awdurdod) oedd ar hyn o bryd wedi’u cofrestru gyda Llywodraeth Cymru, a manylodd ynghylch y datblygiadau diweddaraf o ran y broses apêl ymhob achos.

Roedd penderfyniadau apêl wedi’u hatodi wrth yr adroddiad ynghylch annedd newydd deulawr, dwy ystafell wely, yng ngardd 64 Port Lion, Llangwm ac estyniad amser ar gyfer cadw carafán ar Ffarm Ynys y Barri, Llanrhian, ac roedd y ddau wedi’u caniatáu. Dywedodd y swyddog fod penderfyniad Ynys y Barri’n anarferol iawn am fod yr Arolygwr wedi rhoi caniatad dros dro personol.

NODWYD.

10.
Ceisiadau/rhybuddion wedi’u dirprwyo
Deliwyd â 76 o geisiadau/rhybuddion ers y cyfarfod diwethaf o dan y cynllun dirprwyo pwerau oedd wedi’i fabwysiadu gan y Pwyllgor, ac fe gyflwynwyd y manylion i’r Aelodau er gwybodaeth. O’r 76 adroddwyd bod deg wedi’u gwrthod, un wedi’i ganslo a phump wedi’u tynnu nôl.

Roedd y Pennaeth Rheoli Datblygu yn falch o fedru adrodd fod hyn yn golygu bod 100% o geisiadau preswylwyr tai a 95% o geisiadau eraill a ddaeth i law wedi’u penderfynu yn ystod y mis diwethaf.

NODWYD.

